შპს „ბ&ნმედი”
             #.. მარტი 2019 წელი

სსიპ სახელმწიფო ქონების  ეროვნული
სააგენტოს თავმჯდომარეს
ბატონ გიორგი დუგლაძეს

              ბატონო გიორგი,
[bookmark: _GoBack]როგორც თქვენთვის ცნობილია, 2016 წლის 20 იანვარს სსიპ სახელმწიფო ქონების მართვის ეროვნულ სააგენტოსა და შპს „ბ&ნ“-ს შორის გაფორმებული ნასყიდობის ხელშეკრულების პირობებით (საქართველოს მთავრობის 2015 წლის 22 ოქტომბრის #2248 განკარგულება)  ინვესტორს დაეკისრა:
· საპრივატიზებო თანხის, 800 000 ლარის გადახდა;
· 48 თვის ვადაში არანაკლებ 700 საწოლზე გათვლილი სამედიცინო დაწესებულების შექმნა, მათ შორის დამატებით არანაკლებ 2 ერთეული (ჯამში არანაკლებ 2,400 კვ.მ ფართობის მქონე) შენობა-ნაგებობების მშენებლობა, აღჭურვა, კეთილმოწყობა და ფუნქციონირების დაწყება (მუხლი 3, პ 3.1.1 ა);  
· საპრივატიზაციო პირობების შერულების მიზნით არანაკლებ 6 მილიონი ლარის ინვესტიციის განხორციელება (მუხლი 3, პ 3.1.1 ბ);
· არანაკლებ 50 წლის განმავლობაში ფსიქიკური ჯანმრთელობის, ალკოჰოლით გამოწვეული ფსიქიკური და ქცევითი აშლილობების სტაციონარული მოსახურებისა  და ტუბერკულოზის მართვის სფეროში  სახელმწიფო პროგრამით გათვალისწინებული არსებული სერვისების შენარჩუნება (მუხლი 3, პ 3.1.3. ა,ბ,გ).
ნასყიდობის ხელშეკრულებით განსაზღვრული საპრივატიზებო თანხა, 800 000 ლარი ინვესტორის მიერ გადახდილი იქნა დადგენილ ვადებში. დღეის მდგომარეობით კი, ხელშეკრულების ფარგლებში შესრულებულ სამუშაოსა და აღჭურვაზე უკვე ინვესტირებულია 3 მლნ-ზე მეტი ლარი. მათ შორის, 2018 წლის 30 ოქტომბერს გაიხსნა 2 ახალი შენობა 100 საწოლზე (ფართობით 2,615 კვ.მ), რომელიც სრულად არის აღჭურვილი და აკმაყოფილებს თანამედროვე ტიპის ფსიქიატრიული სტაციონარის მოთხოვნებს.
მიმდინარეობს დაწესებულების დანარჩენი შენობების კაპიტალური რეკონსტრუქცია,დასრულების სტადიაზეა დღის აქტივობებისთვის გათვლილი 220 კვ.მ ფართობის ახალი შენობის მშენებლობა, დამტკიცებულია პროექტი და მიმდინარეობს მოსამზადებელი სამუშაოები კიდევ ერთი ახალი, 175 კვ.მ ფართობის შენობის მშენებლობისათვის. 
გვინდა აღვნიშნოთ, რომ ხელშეკრულების დადების შემდეგ და განსაკუთრებით, ბოლო  2 წლის განმავლობაში ფსიქიკური  ჯანმრთელობის სფეროში განვითარებულმა ცვლილებებმა  კითხვის  ქვეშ დააყენა ხელშეკრულებით გათვალისწინებული ვალდებულებების მიზანმიმართულობა. კერძოდ,
· რამდენად პასუხობს ხელშეკრულებით გათვალისწინებული 700 საწოლიანი დაწესებულების შექმნა და კიდევ დამატებით ჯამში არანაკლებ ორი, 2,400 კვ.მ ფართობის მქონე შენობა-ნაგებობების მშენებლობა ფსიქიკური ჯანმრთელობის განვითარების სტრატეგიულ გეგმას და ბოლო 2 წლის განმავლობაში ფსიქიატრიაში მიმდინარე რეფორმებს?
· ხომ არ აღმოჩნდება ჩადებული ინვესტიცია არამიზნობრივი და დარგისთვის გამოუსადეგარი? 

აღნიშნული ცვლილების საჭიროება განაპირობა შემდეგმა ფაქტორებმა:
1. ხელშეკრულების დადების მომენტში სახელმწიფოში სუსტად იყო განვითარებული სათემო ფსიქიატრიული მომსახურება, რაც გულისხმობს ბენეფიციარის საცხოვრებელ გარემოსთან ახლოს (თემში) საჭირო ფსიქიატრიული მომსახურების მიწოდებას. ამის გამო, სტაციონარი იყო ძირითადი სერვისი და შესაბამისად, ფსიქიკური ჯანმრთელობის სახელმწიფო პროგრამის ბიუჯეტში პროცენტული თანაფარდობა სტაციონარულ და სათემო სერვისებს შორის იყო 70/30-ზე. სწორედ ამ გარემოებამ განაპირობა ვალებულებაში 700 საწოლიანი დაწესებულების შექმნის აუცილებლობა. უკანასკნელი 2 წლის განმავლობაში ფსიქიკური ჯანმრთელობის სახელმწიფო ბიუჯეტი გაიზარდა 8 მლნ ლარით, საიდანაც დაახლოებით 80% მიმართული იქნა სათემო სერვისების განვითარებასა და გაფართოებაზე (ფსიქიატრიული ამბულატორია და მობილური გუნდები). მაგალითად, 2016 წელს სახელმწიფო პროგრამით დაფინანსებული 3 მობილური გუნდის რაოდენობა 2019 წელს გაიზარდა 31-მდე და 2020 წლისთვის დაგეგმილია მისი 40-მდე გაზრდა. ასევე, 2016 წლიდან დღემდე 2 მლნ 865 ათასიდან 6 მლნ 850 ათასამდე გაიზარდა ამბულატორიული პროგრამის ბიუჯეტი.  სათემო სერვისების განვითარება, განსაკუთრებით მობილური გუნდების (მობილური ფსიქიატრიული გუნდი გულისხმობს ფსიქიატრიული მომსახურების გაწევას ბინაზე მულტი გუნდის მიერ), ეს თავის მხრივ შეამცირებს სტაციონირების საჭიროებას და 700 საწოლიანი დაწესებულების შექმნის საჭიროება უკვე ეჭვქვეშ დგება.   
2. 2019 წლის 1 აპრილიდან შპს იმერეთის სამხარეო სამედიცინო ცენტრი-თერჯოლამედში ფუნქციონირება დაიწყო ფსიქიატრიულმა განყოფილებამ, რაც ასევე შეამცირებს  ცენტრის საწოლების დატვირთვას. 
3. ასევე იგეგმება, ქ. ქუთაისში დამატებით კიდევ ერთი ფსიქიატრიული სტაციონარის გახსნა, რაც კიდევ უფრო შეამცირებს ამხელა დაწესებულების შექმნის საჭიროებას.
4. 2018 წელს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთან არსებულმა ექსპერტულმა  ჯგუფმა შეიმუშავა სათემო ფსიქიატრიული საცხოვრისის სტანდარტი, რომლის მიხედვით, მაქსიმუმ 24 ბენეფიციარზე გათვლილი საცხოვრისები უნდა მდებარეობდეს თემში, დასახლებულ ადგილას, სხვა ფსიქიატრიულ სათემო სერვისებთან ახლოს. აქედან გამომდინარე, ცენტრის ტერიტორიაზე 100 ბენეფიციარზე გათვლილი საცხოვრისების აშენება ეწინააღმდეგება ქვეყნაში დაგეგმილ ფსიქიატრიულ  კურსს - განავითაროს სათემო საცხოვრისები.

აღნიშნულის გამო, როგორც შპს “ბ&ნ მედმა“, ასევე ამ დარგში მოღვაწე პროფესიულმა ორგანიზაციებმა არაერთხელ მიმართეს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს და საქართველოს ეკონომიკისა და მდგრადი განვითარების სამინისტროს, გადაიხედოს ხელშეკრულების პირობები და მოხდეს მისი შესაბამისობაში მოყვანა ქვეყნის ფსიქიკური ჯანმრთელობის განვითარების დღევანდელ პოლიტიკასთან. შედეგად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროში 15.11.2018 და 17.01.2019 შედგა ფსიქიკური ჯანმრთელობის პოლიტიკის განმსაზღვრელი  საბჭოს სხდომები, სადაც განხილული იქნა  შპს აკად. ბ. ნანეიშვილის სახ. ფსიქიკური ჯანმრთელობის ეროვნულ ცენტრში განსახორციელებელი საინვესტიციო  ვალდებულებების ცვლილებების საკითხი და დაიდო შესაბამისი დასკვნა. 
დარგში მიმდინარე პროცესები, მოქმედ სტანდარტებზე მუშაობა და დამტკიცება თავისმხრივ მოითხოვს გარკვეულ დროს. მიღებისა და დამტკიცების შემდგომ, შპს ,,ბ&ნ მედს“ პრაქტიკაში განხორციელებისათვის კიდევ სჭირდება დამატებით ვადა. ამდენად გადასახედი იქნება ხელშეკრულების ვადის გაგრძელების საკითხიც.
ყოველივე ზემოაღნიშნულიდან გამომდინარე, შპს “ბ&ნ მედის“ მიერ, შპს „აკად. ბ. ნანეიშვილის სახ. ფსიქიკური ჯანმრთელობის ეროვნულ ცენტრში“ (შემდეგში „საწარმო“) განსახორციელებელი საინვესტიციო ვალდებულებების შესრულების მიზნით საბოლოოდ წარმოგიდგენთ, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთან შეჯერებულ 2016 წლის 20 იანვრის ნასყიდობის ხელშეკრულებაში შესატანი ცვლილებების პროექტს:

1. 2016 წლის 20 იანვრის ნასყიდობის ხელშეკრულების 3.1.1. მუხლში შევიდეს ცვლილება და ჩამოყალიბდეს შემდეგი რედაქციით:
3.1    „მყიდველი“ ვალდებულია:
3.1.1. 2023 წლის ბოლომდე უზრუნველყოს:
ა) „საწარმოს“ საკუთრებაში არსებულ #37.10.33.011 საკადასტრო კოდით რეგისტრირებულ უძრავ ქონებაზე (შემდეგში „ქონება“) არანაკლებ 450 (ოთხასორმოცდაათი) საწოლზე გათვლილი სამედიცინო დაწესებულების შექმნა;
ბ) გეოგრაფიული ხელმისაწვდომობის გათვალისწინებისა და ახლომდებარე სათემო ამბულატორიული სერვისების განვითარებისათვის:
ბ.ა) „საწარმოს“ ტერიტორიის გარეთ ჯამში არაუმეტეს 100 (ასი) ბენეფიციარზე გათვლილი 4 (ოთხი) საცხოვრისის (თითოეული არაუმეტეს 24 ბენეფიციარზე), მ.შ. ქუთაისში 2 (ორი), ფოთში 1 (ერთი), სენაკში 1 (ერთი), ახალი შენობა-ნაგებობის აშენება და ექსპლუატაციაში მიღება. 
ბ.ბ) 2019 წლის ბოლომდე აღნიშნულ 4 ლოკაციაზე (ქუთაისი 2, სენაკი 1, ფოთი 1) მიწის ნაკვეთების შეძენაზე შესაბამისი დოკუმენტაციის წარმოდგენა.
შენიშვნა: ა და ბ.ა პუნქტებით შესაქმნელი საწოლების საერთო ჯამური რაოდენობა უნდა სეადგენდეს 550 საწოლს.
გ) ხელშეკრულების 3.1.1. მუხლის „ა“ და „ბ“ პუნქტით ნაკისრი საინვესტიციო პირობის შესრულების მიზნით, არანაკლებ 6 000 000 (ექვსიმილიონი) ლარის ინვესტიციის განხორციელება.

პატივისცემით, 
                     ზაზა გრიგალაშვილი
                     ბ&ნ მედის დირექტორი


